
Abstrak
Masyarakat jaman semana nulis kanthi tujuwan ngandharake maneka werna kahanan sing ana ing jaman kapungkur. Salah sawijine kasusastran kasebut yaiku Serat Panji Narawangsa. Serat kasebut wujude tembang macapat. Kabeh carita Panji kalebu jinis sastra epik, amarga nduweni unsur kaprawiran. Saka unsur kaprawiran sing nduweni kuwalitas kasebut, bakal tuwuh tumindak sing becik sing diarani karo nilai moral.  

Adhedhasar landhesan panliten kasebut, underan panliten iki yaiku: (1) apa iku serat Panji Narawangsa ;(2) kepriye struktur carita sajrone SPN; (3) apa nilai moral sajrone SPN; (4) nilai moral apa wae sing ana sajrone SPN, sing bisa ditrapake ing urip bebrayan. Banjur tujuwan panliten iki yaiku: (1) ngandharake apa iku SPN ;(2) ngandharake struktur carita sajrone SPN; (3) ngandharake nilai moral sajrone SPN; (4) Ngandharake nilai moral apa wae sing ana sajrone SPN, sing bisa ditrapake ana ing urip bebrayan. Paedahe panliten tumrap pamaos kaajab bisa nambah kawruh ngenani naskah. Tumprap mahasiswa, kaajab bisa migunani kanggo panliten sing sabanjure. Tumprap pendhidhik, kaajab bisa nambah bahan ngenani nilai moral.

Panliten iki kalebu panliten kualitatif, metodhe sing digunakake yaiku deskriptif analitik. Panliten deskriptif analitik uga nduweni tujuwan kanggo deskripsikake bab-bab sing dumadi saka objek, lan bisa kanthi titi nganalisis bab kasebut. Banjur kanggo nafsirake tembung-tembung nggunakake hermeneutik, kanggo nggoleki tema, lan nilai mora sajrone teks.

Asiling panliten sing kapisan ngandharake yen paraga lan pamaragan kaperang dadi paraga protagonis lan antagonis. Paraga protagonis nduweni fungsi lan kalungguhan dadi wong sing mbela kabecikan ing carita, lan ngrampungake konflik sing ana ing carita. Suwalike paraga antagonis, nduweni fungsi lan kalungguhan dadi wong sing mbalela lan kepengin nyilakani, banjur sing nyebabake konflik ing sawijine carita. 

Asiling panliten sing kapindho yaiku nilai moral antarane awake dhewe (individu) yaiku ana: wicaksana, sabar, tanggung jawab, kendel, tegas ing samubarange tumindak, anteng, pinter, netepi kuwajiban/amanat, welas, lan bisa dipercaya. Nilai moral sapada-pada yaiku ana: tresna marang anak, setya marang garwa, weruh tata krama, aweh pitulungan sapada-pada, weneh pitutur, wales budi, grapyak, paring semangat marang liyan, lan nyuwun pangapura. Nilai moral atarane alam yaiku ngrumat kewan, percaya marang pratandha alam, lan njaga uripe kewan. Nilai moral sing pungkasan nilai moral antarane karo Gusti yaiku ana pasrah sumarah, sembahyang, percaya pitulungan Gusti, tirakat.

Analisis sing pungkasan yaiku nilai moral sing bisa ditrapake ana ing urip bebrayan. Nilai moral sing kapilih bisa diperang miturut perangane. Ana sing bisa ditrapake kabeh manungsa, lan ana sing sing kudu ditrapake mung kanggo wong sing nduweni pakaryan tartamtu.
Kata kunci: nilai moral, serat panji narawangsa

PURWAKA
Landhesan Panliten

Serat Panji Narawangsa yaiku salah sawijine reriptan perangane sastra Jawa klasik.  Serat kasebut kalebu sastra epik. Sastra epik yaiku reriptan sing ngandharake babagan kaprawiran paraga ing sajrone carita. Paraga kasebut dadi kaca tuladhane pawongan, lan digambarake kanthi nduweni tumindak sing becik, banjur ora nduweni cacad. Tujuwane sastra epik ana ing Nusantara amarga masyarakat butuh pawongan sing bisa didadekake panutan ing urip sing nyata (Purnama, 2011:129).

Carita Panji minangka salah sawijine roman Jawa Bali sing wujude kidung, serat iki ana nalikane masa Majapahit abad XIV-XV (Suwarni, 2013:177). Prof. Dr. C.C Berg tau nliti dumadine carita Panji, ning kekarone nduweni panemu sing beda. Miturut Berg sajrone buku Inleiding tot de studie van het Oud- Javaansch taun kasebare carita Panji neng Nusantara, Pamalayu taun 1227 M. Panemu kasebut dibantah dening Poerbatjaraka, miturut dheweke carita Panji kasebar ing tlatah Nusantara nalika jaman Majapahit. Poerbatjaraka uga ngandharake yen ora ana bukti yen carita Panji nggunakake tulisan Jawa kuna (Poerbatjaraka, 1968:404).


Serat Panji Narwangsa nduweni latar sejarah. Pangripta carita Panji, kaya dena Serat Panji Narawangsa, nyerap kasunyatan sing ana ing masa kapungkur kanggo nyengkuyung aspek hytorical truh. Kahanan sing pener ing aspek sejarah kasebut, diandharake supaya carita fiksi dadi luwih krasa nyata. Serat Panji Narawangsa ngandharake carita raja-raja ing karaton Jenggala, Daha, Ngurawan, lan Sabrang. Senajan objek panliten kalebu sastra epik. Objek kasebut bakal dianalisis ngenani unsur etik.

Kwalitas kaprawiran sing ana ing sastra epik, kaya dene Serat Panji Narawangsa, bisa medharake tumindak becik sing dinduweni paraga sing dianggep nduweni jiwa prawira. Paraga sing diagung-agungake ing carita kasebut mesthi uga dadi tuladha dening pawongan, mula paraga kasebut nduweni nilai moral. Nurgiyantoro (2007:321) ngandharake saben reriptan sastra nyuguhake babagan moral, sing ana sambung rakete karo tumindake manungsa.
Underan Panliten

Saka andharan ing ndhuwur undheran panliten sing arep ditliti yaiku:

1. Apa iku Serat Panji Narawangsa?
2. Kepriye struktur carita sajrone Serat Panji Narawangsa?
3. Apa nilai moral ing sajrone Serat Panji Narawangsa?
4. Nilai moral apa wae sing ana sajrone Serat Panji Narawangsa, sing bisa ditrapake ana ing urip bebrayan?

Ancasing Panliten

Kanthi lelandhesan underaning panliten ing ndhuwur, mula ancasing panliten iki yaiku :

1. Ngandharake apa iku Serat Panji Narawangsa.
2. Ngandharake struktur carita sajrone Serat Panji Narawangsa.
3. Ngandharake nilai moral sajrone Serat Panji Narawangsa.
4. Ngandharake nilai moral apa wae sing ana sajrone Serat Panji Narawangsa, sing bisa ditrapake ana ing urip bebrayan.

Paedahe Panliten

Paedahe panliten iki yaiku:

1. Kanggo pamaos, kaajab bisa nambah kawruh lan rasa tresna marang naskah. Bisa mangerteni yen Serat Panji Narawangsa iki nduweni nilai moral sing bisa diugemi tumprap manungsa. 
2. Kanggo mahasiswa, kaajab bisa migunani kanggo panliten sing sabanjure lan bisa nambah krenteg kanggo mahasiswa sing arep nliti babagan naskah.
3. Tumprap pendhidhik, kaajab bisa nambah bahan ngenani babagan sing ngandharake nilai moral.

TINTINGAN KAPUSTAKAN

Masyarakat Jawa lan Sastra

Suseno (2003:11) masyarakat Jawa bisa dibedakake miturut basa lan papan panggonane. Miturut basane, biyen masyarakat Jawa nggunakake patang werna basa. Ana basa betawi ing Jakarta. Jawa Barat nggunakake basa Sunda. Jawa Timur perangan lor lan perangan wetan rata-rata dipanggoni wong Madura mula dhaerah kono saperangan nggunakake basa Madura. Wong Jawa yaiku pawongan sing isih nggunakake basa Ibu yaiku basa Jawa. Basa Jawa dadi pacelathon marang liyan saben dinane. Wong Jawa yaiku, masyarakat asli bageyan tengah lan wetan pulo Jawa sing nggunakake basa Jawa (Suseno, 2003:11). 

Miturut papan panggonane kabudayan Jawa dhewe dibedakake antarane masyarakat pesisir lor, lan pedhalaman. Masyarakat pesisir lor saperangan makarya dagang, lan golek iwak. Masyarakat  Jawa sing kalebu pedhalaman biasane diarani kejawen, sing nduweni punjer kabudayan neng Surakarta lan Yogyakarta (Suseno, 2003:11). 

Masyarakat Jawa miturut Herusatoro (2005:38-39) nduweni telung pangerten ngenani masyarakat Jawa yaiku (1) masyarakat Jawa yaiku antarane siji klawan sijine kaiket karo norma-norma panguripan, amarga ana sejarah, tradisis, lan agama, (2) masyarakat Jawa yaiku masyarakat sing gotong royong, (3) masyarakat sing percaya marang Gusti. Tujuwan uripe wong Jawa yaiku salaras karo alam (Purnama, 2011:5). Wong Jawa uga diperang dadi loro yaiku (1) wong cilik, yaiku saperangan wong Jawa sing makarya dadi tani sing uripe manggon ana ing kutha (2) priyayi, yaiku wong-wong sing makarya dadi pegawe lan wong-wong sing intelektual (Suseno, 2003:12). 

Wong Jawa nduweni pamikiran yen sastra minangka panguripane. Masyarakat Jawa ora bisa uwal saka sastra. Kawit jaman kepungkur, wong Jawa nduweni pakulinan ngripta reriptan sastra. Wujud reriptan sastra tansah maneka werna, ana sastra tulis lan sastra lisan. Sastra Jawa sing kalebu sastra tulis ing sajrone masyarakat diperang dadi loro, yaiku sastra tradisional lan sastra Jawa modern (Ras, 1985:1). Sastra wis diakoni karo ahli sosiologi minangka dadi punjere informasi ngenani solah bawa, nilai-nilai, lan pangangen-angen sing khas ing sajrone masyarakat. Dideleng saka aspek masyarakate, sastra Jawa minangka objek studi sing narik kawigaten.

Sastra Jawa Klasik

Sastra Jawa klasik, yaiku kasusastran sing karipta ing jaman kapungkur, ditulis nggunakake basa Jawa anyar kanthi nggunakake aksara Jawa lan aksara Arab Jawa (pegon) (Nugroho, 2008:2). Kasusastran Jawa, sing nggunakake puisi Jawa metrum macapat ora bisa uwal saka panguripane karaton-karaton Jawa (Nugroho, 2008:2). Sastra Jawa klasik kasebut diripta nalika para pujangga ana ing dhaerah kraton. Puisi Jawa klasik sing karipta dening para pujangga karaton, diperang dadi: (1) sastra babad, (2) sastra piwulang, (3) sastrape wayangan, dan (4) sastra Islam (suluk, wirid dan menak) (Nugroho, 2008:2).

Pujangga-pujangga sing kondhang nalika kuwi yaiku ana Yasadidura I, Yasadipura II, Sinuhun Pakubuwana IV, Kiai Sindu Sastra, Kanjeng Pangeran Arya Kusumadilaga, Kanjeng Gusti Pangeran Adipati Anom (Sri Paduka P.B V), lan Raden Ngabehi Ranggawarsita (Poerbatjaraka, 1952:153-184). Nalika jaman Surakarta awal, kapustakan diperang dadi loro yaiku jaman pembangunan utawa sing diarani sastra bangunan lan jaman reriptan-reriptan anyar (Poerbatjaraka, 1952:152). Poerbatjaraka (1952:152) sing diarani pembangunan yaiku kitab-kitab kuna sing digubah kanthi sekar macapat. 

Sastra Jawa tengahan, ana sing diowahi neng Bali. Reriptan-reriptan sastra Jawa tengahan saperangan uga diowahi ing Bali, salah sijine yaiku Panji. Ruang lingkup Sastra Jawa tengahan ngandharake yen carita Panji nduweni posisi sing penting. Naskah Panji sing nggunakake basa Jawa tengahan kira-kira ana 20 naskah kaya dene Wangbang Astuti, Kidung Waseng, Undakan Pangrus, Malat, Smara Wedana, Dhandhang Pethak, lan Wangbang Wideha (Suwarni, 2013:191). Carita Panji saka reriptan sastra Jawa tengahan sing nggunakake kidung, banjur nglampahi transformasi dadi carita Panji sajrone sastra Jawa anyar utawa klasik. Carita Panji nduweni unsur epos, kayata peran Dewa lan unsur kaprawiran (Ikram, 1997:118). 

Unsur kaprawiran sing ana ing Carita Panji nuwuhake tema-tema kaadilan sing ngilangake angkara murka nganggo tumindak sing becik. Kaprawiran sing ana ing carita minangka gagasan ngenani wong sing dipengini dening masyarakat supaya bisa dadi panutan wong akeh, sing nduweni nilai tartamtu (Puranama, 2011:127). Paraga sing ana ing sajrone Serat Panji Narawangsa kalebu paraga sejarah. Paraga sejarah kasebut bakal didadekake paraga sing nduweni unsur mite, lan paraga sing sakti, mula kalebu jinis heroic literature utawa sastra epik (Puranama, 2011:127). Kanggo narik kawigaten pamaca, carita Panji minangka reriptan fiksi, bakal disengkuyung karo aspek historiografi tradisional, yaiku sastrawan minangka pangripta nduweni hak njupuk paedah saka kasunyatan sing ana ing jaman kapungkur, banjur diandharake kanthi kahanan sing dirasa pener dadi sejarah sing anyar (Purnama, 2011:124). 

Kajian Struktural 

Strukturalisme minangka sawijine paham, kapercayan, sakabehe sing ana ing alam donya iki nduweni struktur, lan dicakake kanthi struktural (Faruk, 2012:173). Dideleng saka donyane sastra, strukturalisme minangka aliran pamikiran sing percaya yen strukturalisme ngadeg dhewe, bisa uwal saka sosiologi, psikologi, filosofis, kultural, lan sejarah sastra (Siswantoro, 2010:20). Dimangerteni saka aspek reriptan sastra, Strukturalime minangka teks sing mandiri. Saben unsur sing ana sajrone struktur ora nduweni makna dhewe, nanging makna bisa dimangerteni yen unsur kasebut nduweni sesambungan karo unsur sing liyane sing ana ing struktur. 

Struktural minangka kajian utawa teori kanggo nganalisis reriptan sastra. Struktural nduweni sipat sing otonom, saengga panliti ora usah ngaitake antarane unsur sing ana ing njaba reriptan kasebut. Pradopo (2001:55) struktur otonom sing ana sajrone struktural minangka wujud sing wutuh supaya antarane struktur sing siji klawan sijine kaiket lan nduweni sesambungan . 

Teeuw (1988:135) yen analisis struktural nduweni tujuwan ngandharake kanthi titi, tliti lan premati saengga makna reriptan sastra bisa sesambungan kanthi wutuh. Mula analisis struktur ora bisa yen mung ndhata unsur sing mbangun karya sastra kasebut, ning kudune unsur-unsur sing mbangun karya sastra bisa disawijikake. Unsur sing mbangun reriptan sastra kaperang dadi loro, ana unsur intrinsik, lan unsur ekstrinsik. 

Saben maca reriptan sastra, unsur sing paling gampang ditemoni yaiku unsur intrinsik, amarga unsur intrinsik minangka pondhasi sawijine carita. Nurgiyantoro (2007:23) ngandharake, unsur-unsur sing kalebu unsur intrinsik yaiku kedadeyan, carita, plot utawa alur, tema latar, sudut pandang carita, basa utawa gaya basa. Stanton (Jabrohim, 2012:72) uga ngandharake yen reriptan sastra nduweni struktur pembangangun yaiku tema, fakta carita, lan sarana sastra.. 

Sajrone panliten iki bakal nganalisis kahanan sing onjo sajrone Serat Panji Narawangsa. Kajian struktural mligine unsur intrinsike yaiku paraga lan pamaragan. Paraga lan pamaragan narik kawigaten lan onjo, amarga paraga lan pamaragan bisa jumbuh karo nilai moral sing ana ing objek.

1) Tema


Tema yaiku dhasar sawijine carita, makna sing ana sajrone carita. Tema sajrone reriptan sastra mesthi nduweni sesambungan karo urip sing ditindakake manungsa. Tema carita bisa ngenani sosial, tresna, kasetyan, kaprawiran, kaadian, religius, lan sapiturute. Tema kaperang dadi loro, ana tema mayor yaiku tema pokok lan tema minor yaiku tema tambahan (Nurgiyantoro, 2007:82-83).  

2) Alur

Alur yaiku dalan utawa lumakune carita saka wiwitan nganti pungkasan (Nurgiyantoro, 2007:113). Pambedane alur ahdhasar kriteria ukuran wektu miturut Nurgiyantoro (2007:153-157) yaiku:

(1) Plot lurus, diarani lurus amarga kedadeyan-kedadeyan sin diandharake asipat kronologis, kedadeyan sing kawitan njalari kedadeyan sabanjure. Alur saka tahap wiwitan yaiku penyituasian, pengenalan, lan muncule konflik. Tahap tengah ngandharake konflik lan klimaks, dene tahap sing pungkasan ngandharake ngrampungake kedadeyan.

(2) Plot flash back yaiku urutan kedadeyan sajrone carita, ora nduweni sipat kronologis, carita diwiwiti saka pungkasan lan lumaku menyang wiwitane carita.

(3) Plot campuran yaiku gabungan antarane plot lurus lan plot flash back.

3)  Paraga lan pamaragan

Paraga minangka pawongan sing ana sajrone reriptan naratif. Saben carita mesthi ana paraga, amarga paraga minangka tumindak sajrone kedadeyan sing dicaritakake. Abrams (Nurgiyantoro 2007:165) paraga sing ana ing carita nduweni kuwalitas moral nalika nindakake tumindak. Anane paraga sajrone carita bisa ndadekake crita luwih nyata lan murup. Dene pamaragan ngandharake sapa paragane, kepriye watake, lan gegambaraning carita saengga bisa dimangerteni pamaca kanthi luwih cetha. 

Pamaragan uga nuduhake teknik wujud lan gegambaraning paraga sajrone carita (Nurgiyantoro, 2007:166). Nurgiyantoro (2007:176-183) paraga-paraga sing ana sajrone carita bisa dibedakake dadi telu, yaiku (1)  paraga utama lan paraga tambahan, (2) paraga protagonis lan paraga antagonis, lan (3) paraga sederhana lan paraga kompleks. Banjur teknik wujud lan gegambaraning paraga sajrone carita dibutuhake kanggo ngonceki unsur paraga lan pamaragan. Teknik kasebut yaiku teknik analitis lan teknik dramatik (Nurgiyantoro, 2007:195-211) 

4 )
Latar utawa Setting


Latar utawa setting minangka panggonan, hubungan wektu, lan uga lingkungan sosial panggonan kedadeyan utawa prastawa sing dicritakake Abrams (Nurgiyantoro, 2007:216). Latar diperang dadi loro, latar papan panggonan lan alatar wektu. Latar panggonan yaiku papan dumadine kedadeyan sing ana ing sajrone reriptan (Nurgiyantoro,2007:227). Latar wektu yaiku sesambungane carita karo kapan kedadeyan kasebut ditindakake ing sajrone reriptan.

Hermeneutik

Teori Hermeneutika kalebu teori sing paling tuwa, lan kerep digawe nliti karya sastra. Ratna (2013:45) kanthi etimologis hermeneutika asale saka tembung hermeneuein (Yunani), sing nduweni teges nafsirake. Teori Hermeneutika kerep disambungake karo Dewa Hermes, jenenge Dewa Yunani sing medharake pesen Illahi marang manungsa. 

Hermeneutika bisa diarani tafsir ngenani teks, maksude yaiku cara ngandharake makna kanthi langsung saka teks, ning kaidah sing digunakake lan cara anggone nerapake kaidah kasebut nyata beda saka tafsir sing kaya padatane, yaiku tafsir formal (Hadi, 2004:70-71). Aminudin (2002:119) uga ngandharake hermeneutik minangka salah sawijine aliran telaah sastra, sing munjerake kekabehan aspek kanthi kongruen ndadekake kawujude  teks sastra minangka media kanggo mangerteni makna teks sastra. Sumaryono (1999:24) teori hermeneutik negesi yen teori iki minangka proses kanggo ngandharake kahanan utawa babagan sing ora dimangerteni dadi dimangerteni. Kahanan sing durung dimangerteni kudune ditafsirake. Kaya dene teori hermeneutik, nafsirake pesen lumantar basa, basa lisan bisa uga basa tulisan. 

Ratna (2013:45) karya sastra perlu ditafsirna amarga, karya sastra kedadeyan saka basa, sajrone basa kasebut akeh makna sing kasimpen. Sastra minangka sarana kanggo komunikasi antarane carita sastra karo pamaca, mula kudu ana tafsiran sing nemtokake makna sing sumimpen sajrone carita kasebut. Kaya dene panemune Pradopo (2001:11) lumantar basa fungsi sastra tersebut bisa dadi sarana komunikasi, yaiku komunikasi antarane pamaca kanggo ngandharake informasi.

Teori hermeneutik jumbuh kanggo ngonceki tema sing ana ing SPN, lan nilai-nilai moral, amarga teori hermeneutik nengenake makna apa sing kasimpen ing sastra. Kanthi tliti pamaca bisa nemokake akeh makna sing sumimpen ing carita. Teori hermeneutik ora nggoleki makna sing pener, ning makna sing paling optimal. Miturut Ratna (2013:46) panafsiran makna bisa maneka werna amarga saben subjek nyawang objek lumantar pamikiran sing werna-werna. Ragam panyawang ndadekake sugihe makna ing panguripane manungsa, mula bisa nambah estetika, etika, lan logika. 

Konsep Moral

Miturut etimologine moral padha karo etika. Miturut tembunge moral saka basa latin “mores” sing nduweni teges kasusilaan, tabiat, utawa tumindak. Moral nduweni teges piwulang ngenani ala apike sawijine tumindak (Nurgiyantoro, 2007:320). Bertens (2011:7) ngandharake, moral minangka piranti kanggo ngatur solah bawa lan tumindake manungsa. Sawijine manungsa diarani ora nduweni moral, nalika ora ngurmati lan tumindake nyimpang nilai lan norma etis sing ana ing masyarakat. 

Moral ana sesambungane karo kabecikan. Kabecikan bisa tuwuh amarga ana sikap batin. Hadiwardoyo (1990:13) ngandharake yen moral sejatine nduweni segi batiniah lan segi lahiriah. Wong sing diarani apik yaiku wong sing nduweni sipat batin sing becik lan nindakake tumindak-tumindak sing becik uga. Sipat batin kasebut uga kerep diarani ati nurani

Piwulang moral ngemot pamikiran-pamikiran ngenani nilai-nilai lan norma-norma moral sing ana ing antarane sakelompok manungsa. Suseno (1993:9) moral minangka sawijine apik alane manungsa dadi manungsa. Suseno (1993:9) nilai minangka apa sing njalari sawijine kahanan sing becik dadi becik. Antarane nilai lan moral upama digayutake dadi nilai moral bakal nduweni teges kabecikan manungsa dadi manungsa (Suseno, 1993:9).

Moral sajrone karya sastra dadi pangilone manungsa nalikane medharake nilai-nilai ngenani kabecikan, mula iku tujuwan karya sastra diripta dening pangripta kanggo tujuwan sing mulya tumprap pamaca. Fiksi ngandhut trep-trepane moral ing solah bawa lan tumindake para paraga. Lumantar carita, solah bawa lan tumindake paraga pamaca bisa nggayuh hikmah saka pesen moral diandharna pangripta. Moral sajrone karya sastra bisa diarani amanat, pesen, message (Nurgiyantoro, 2007:321). 

Miturut Bertens (2011:153) ciri-ciri nilai moral diperang dadi papat yaiku: (a) sesambungan karo tanggung jawab, (b) sesambungan karo ati nurani, (c) asipat wajib (d) asipat formal. Jinis-jinis moral sing maneka werna yaiku (Nurgiyantoro, 2007:323) dideleng miturut perkara sing ditindakake manungsa, moral diperang dadi telu yaiku : (a) moral sing gegayutan antarane awake dhewe, (b) moral sing gegayutan antarane sapadha-padha (sosial), (c) moral sing gegayutan antarane manungsa karo Gusti.
Lelandhesan Panliten

Adhedhasar irah-irahan panliten yaiku Nilai Moral Sajrone Teks Serat Panji Narawangsa, ing lelandhesan teori bakal ngandharake teori apa sing ditrapake kanggo ngonceki dhata. Teori kasebut bisa nyengkuyung panliten. 
Underan panliten sing kapisan, ngonceki apa iku serat Panji Narawangsa sing medharake wujud, basa, isi saben pupuh, lan struktur tembang. Underan loro nggoleki struktur carita SPN, ning luwih ditengenake babagan paraga lan pamaragan sajrone Serat Panji Narawangsa. Adhedhasar underan kasebut panliten nggunakake pamawase Burhan Nurgiyantoro. Dheweke ngandharake kepriye cara ngonceki paraga lan pamaragan kanthi  runtut nalika nggunakake teori struktural. 

Underan panliten sing katelu, nggoleki nilai moral sajrone Serat Panji Narawangsa. Underan kapindho uga nggunakake pamawase Burhan Nurgiyantoro. Miturut Burhan Nurgyantoro fiksi ngandhut trap-trapane moral ing solah bawa lan tumindake para paraga. 
METODHE PANLITEN

Ancangan Panliten 
Jinis panliten sing jumbuh karo objek yaiku panliten kualitatif. Panliten kualitatif dipilih amarga, panliten iki miturut Moleong (2007:3) yaiku panliten sing ora nindakake etung-etung. Analisis kualiatatif miturut Ratna (2013:46) ngandharake yen analisis kualitatif iku satemene padha karo metodhe hermeneutika, kualitatif, lan analisis isi (content analysis) kanthi cara nafsirake banjur nyuguhake dhata awujud deskripsi. Titikan sajrone metode kualitatif yaiku: (1) menehi kawigaten marang makna lan pesen, laras karo hakikat objek, minangka studi kultural, (2) luwih nengenake proses tinimbang asil panliten, saengga makna owah, (3) ora ana let antarane subjek panliti lan objek panliten, subjek panliti minangka instrumen pokok, saengga kekarone nduweni interaksi langsung, (4) desain lan rengrengan panliten asipat alamiah, kadadeyan sajrone konteks spasial budayane dhewe-dhewe (Ratna, 2013:47).

Panliten kualitatif nggunakake metodhe deskriptif. Aminuddin (1990:62) ngandharake, metodhe deskriptif yaiku sawijine metodhe sing digunakake saengga panliten adhedhasar kasunyatan sajrone kedadeyan lan urip saben dinane panutur, saengga sing diasilake arupa andharan. Metodhe sing digunakake panliten iki yaiku deskriptif analitik. Panliten deskriptif analitik uga nduweni tujuwan kanggo mangerteni bab-bab sing dumadi dening objek panliten kanthi deskriptif lan analisis. 
Sumber Dhata lan Dhata

Sumber dhata lan dhata nduweni pambeda, mula kekarone nduweni watesan. Sumber dhata lan dhata kalebu perangan sing wigati. Kekarone minangka objek panliten sing diperlukake dening panliti. Pambeda kasebut bakal diandharake ana ing ngisor iki:

1) Sumber Dhata

Sumber dhata sing digunakake panliten yaiku teks kanthi irah-irahan Serat Panji Narwangsa. Serat kasebut kasimpen ana ing Museum Radya Pustaka, kanthi alamat Jln. Slamet Riyadi, Surakarta. Serat kaebut asil saka Proyek alih aksara Gubernur Provinsi Jawa Tengah. Serat kasebut kalebu tedakan. Nduweni wujud  tembang macapat, ning ana saperangan gancaran sing ngandharake sinopsis. Serat iki katulis kanthi tulisan aksara Jawa lan saperangan aksara latin, aksara latin kasebut minangka jarwan. Serat Panji Narawangsa kandele nganti 175 kaca, 100 kaca minangka tulisan aksara Jawa banjur 75 minangka jarwan. Jarwan kasebut ana ing kaca 101, ditulis nganggo mesin ketik lan nggunakake ejaan lawas. Serat Panji Narawangsa nduweni 48 pupuh.

2) Dhata

Dhata mujudake objek sing bakal diteliti.  Dhata pokok panliten iki yaiku teks Serat Panji Narawangsa utawa sakabehe tembung, ukara, lan wacana. Dene dhata sekunder kayata buku, makalah, artikel, lan maneka werana sumber informasi kanggo luwih nyengkuyung panliten kasebut.

Metode lan Teknik Panliten

Panliten iki nggunakake metode utawa tata cara panliten sing runtut wiwit saka ngumpulake dhata, ngolah dhata, banjur nulis asiling panlien. Saben perangan kasebut nduweni titikan utawa paugeran dhewe-dhewe. Luwih cethane kaya sing kababar ing ngisor iki.
Tata Cara Pangumpulane Dhata

Sabubare nemtokake dhata sing arep dianalisis, banjur dhata-dhata kasebut diklumpukake kanthi sarana tata cara tartamtu sing diarani tata cara nglumpukake dhata. Teknik pangumpulaning dhata iki nggunakake teknik maca, nyathet, lan riset utawa studi kapustakan. 

(1) Teknik maca lan nyathet, ing tahapan iki panulis kudu maca objek panliten saka wiwitan nganti pungkasan ora mung sepisan, ning bola-bali. Yen wis paham lan apal, yen ana bab sing narik kawigaten, bab sing sekirane penting, lan bisa uga tembung-tembung sing ora dimangerteni tegese, kudu dicathet supaya ora lali. Kahanan kasebut kudu ditindakake supaya panliti bisa mangerteni isi objek panliten kanthi cetha. Teknik nyathet bisa digawe nggoleki dhata sing arep dianalisis kayata dhata paraga, nilai moral, lan sapiturute.

(2) Riset utawa studi kapustakan, Surachmad (1985: 85) ngandharake yen teknik riset kapustakan yaiku nglumpukake dhata-dhata utawa bahan-bahan sing dijupuk saka sumber kapustakan sarta dokumen liyane. Tujuwan utama saka tata cara iki yaiku nglumpukake sakabehe dhata sing bakal dionceki sajrone panliten. Tahap iki panliti kudu golek buku-buku, artikel lan sumber liyane kanggo nggoleki teori sing pas kanggo nganalisis dhata objek panliten. 
Tata Cara Pangolahe Dhata


Tata cara pangolahe dhata nggunakake analisis dheskriptif, analisis dheskriptif ditindakake kanthi cara ngandharake kedadeyan utawa prastawa sing sabanjure disusul karo anane analisis. Metodhe dheskriptif iki digunakake kanggo nggambarake kanthi cara sistematis. Kanggo ngolah underan panliten bakal diandharake tata cara ngolah dhata kanthi runtut, kaya ing ngisor iki:

1) Ngandharake sinopsis carita Serat Panji Narawangsa, sinopsis kasebut ngandharake purwakane carita nganti pungkasane carita kanthi runtut ning luwih cendhek.
2) Ngandharake paraga lan pamaragan

Kanggo ngandharake unsur paraga lan pamaragan sing ana sajrone serat Panji Narawangsa, dipilih teori sing jumbuh karo sumber dhata lan dhata panliten. Teori sing digunakake kanggo medhar unsur paraga lan pamaragan kanthi runtut yaiku nganggo pamawase Nurgiyantoro. Saka Jinis paraga sing diandharake Nurgiyantoro mung telu sing kapilih yaiku (1) paraga utama lan paraga tambahan (2) paraga protagonis lan paraga antagonis (3) paraga sederhana lan paraga kompleks. Banjur kanggo nggambarake unsur pamaragan nggunakake teknik saka pawase Nurgiyantoro uga. Dadi kekabehan kanggo ngandharake unsur paraga lan pamaragan nggunakake pamawas teorine Nurgiyantoro.
3) Ngandharake nilai moral

Konsep moral sing digunakake kanggo ngandharake nilai moral sajrone Serat Panji Narawangsa yaiku pamawas saka Nurgiyantoro. Saka panemune Nurgiyantro niai moral diperang dadi telu, banjur ing SPN dikembangake dadi papat yaiku: (1) moral sing gegayutan karo awake dhewe, (2) moral antarane sapadha-padha (sosial) (3) moral antarane lingkungan, (4) moral sing gegayutan karo Gusti.

4) Ngandharake nilai moral apa wae sing ana ing serat Panji Narawangsa, sing bisa diterapake ana urip bebrayan. 

Nilai moral sing wis ditemokake, banjur dipilih lan diterapna ana ing manungsa nalika nindakake tumindak saben dinane. Saben nilai moral kasebut diselarasna karo wong sing dianggep pas ngetrapna nilai moral kasebut ing urip bebrayan. Saben nyelarasake uga kudu cundhuk karo fakta sing ana.

5) Menehi dudutan


Tahap sing pungkasan iki bakal dadi dudutan sakabehe asile panliten ngandharake nilai moral sajrone Serat Panji Narawangsa. Dudutan bakal nggunakake basa sing gampang dimangerteni pamaca. Pungkasane, dudutan bakal mikolehi tujuwan sing dikarepake panliten lan pamaca ngenani nilai moral.

ANDHARAN ASILE PANLITEN

Serat Panji Narawangsa minangka irah-irahan reriptan sing dadi objek panliten. Irah-irahan kasebut dimangerteni saka katrangan pamawas museum Radya Pustaka, ning uga saka teks sing manggon ing ngarep teks (manggala). Serat kasebut minangka asil saka Proyek Gubernur Provinsi Jawa Tengah, yaiku Bapak Moenadi. Banjur Yayasan Paheman Radya Pustaka bebarengan nedhak lan ngalih aksara saka Jawa ing latin. SPN diarani anonomim,amarga kanggo mangerteni sapa pangripta utawa sapa sing nyalin serat kasebut ora bisa dimangerteni kanthi cetha.

Serat Panji Narawangsa minangka koleksi Museum Radya Pustaka Solo kanthi alamat Jln. Slamet Riyadi, Surakarta. Panggone Serat Panji Narawangsa yaiku ana ing lemari bageyan Jawa cethak kanthi nomer inventaris 398.209.598 Ser.s
Serat Panji Narawangsa awujud Tembang Macapat. Tembang Macapat yaiku lelagon, puisi sing dilagokake miturut titilaras (Saputra, 2001:103). Tembang Macapat nduweni limalas jinis metrum macapat, saben jinis metrum macapat kaiket karo guru gatra, guru lagu, guru wilangan (Nugroho, 2008:13). Semana uga (Saputra, 2001:106) kanthi tradhisional ana limalas jinis metrum macapat yaiku dhandhanggula, sinom, asmaradana, durma, pangkur, mijil, kinanthi, maskumambang, pucung, jurudemung, wirangrong, gambuh, megatruh, balabak lan girisa.
Basa SPN nggunakake basa Jawa anyar, banjur basa kawi mung saperangan. Saka basa Jawa anyar kasebut, ana saperangan teks sing nggunakake ragam basa krama inggil. Ragam basa krama inggil ana ing ngarep teks, sing dadi sinopsis SPN katulis kanthi cara gancaran. 
SPN nyritakake ngenani upayane Raden Panji nggoleki Dewi Candrakirana. Adhedhadasar carita ing SPN, panliten iki sing sepisan nganalisis babagan struktur carita SPN, ning luwih ditengenake babagan paraga-lan pamaragan. Paraga-paraga kasebut, ditintingi nggunakake struktural. Saka asiling panliten ngandharake yen paraga kasebut ana protagonis lan antagonis. Paraga protagonis nduweni fungsi lan kalungguhan dadi pambela ing carita, lan ngrampungake konflik sing ana ing carita. Suwalike paraga antagonis, nduweni fungsi lan kalungguhan dadi wong sing mbalela lan kepengin nyulakani, banjur sing ndadekake konflik ing sawijine carita. Paraga protagonis sing ana ing carita kayata Raja Jenggala Jenggala, Raden Panji, Dewi Candrakirana, Gunungsari, Ni Ragilkuning, Resi Narada, Nyai Ageng Tegal Kapucangan, Ki Pamade, Menak Prasonta, Sadulumur, Ki Kudabebangah, Bagawan Sukarta, Raja Urawan, Raden Sinjanglaga, Patih Jayaguna. Banjur paraga antagonis sing ana ing carita kayata  Dewi Candrakirana (gadhungan), Ki Kalana Sewandana, lan Ki Tumenggung Subanggita. Perangane paraga banjur diperang saka paraga utama lan paraga tambahan. Paraga utama serat Panji Narawangsa yaiku, Raden Panji lan Dewi Candrakirana banjur kabeh paraga sing ana ing carita kalebu paraga tambahan. 

Saliyane nganalisis paraga lan pamaragan ana analisis ngenani nilai moral. Nilai moral kasebut dipilih saka watak paraga protagonis sing nduweni tumindak becik. Nilai moral miturut asiling panliten bisa diperang dadi papat.  Nilai moral (1) nilai moral antarane awake dhewe, (2) nilai moral antarane sapadha-padha, (3) nilai antarane lingkungan alam (4) nilai moral antarane manungsa karo Gusti. Nilai moral antarane awake dhewe (individu) yaiku ana: wicaksana, sabar, tanggung jawab, kendel, tegas ing samubarange tumindak, anteng, pinter, netepi kuwajiban/amanat, welas, lan bisa dipercaya. Nilai Moral Antarane Sapdha-padha(sosial) yaiku ana: tresna marang anak, setya marang garwa, weruh tata krama, aweh pitulungan sapadha-padha, weneh pitutur, wales budi, grapyak, paring semangat marang liyan, nyuwun pangapura, lan manut marang garwa. Nilai moral antarane lingkungan alam yaiku ana: ngrumat kewan, percaya marang pratandha alam, njaga kewan, kekancan marang kewan, lan nandur. Banjur nilai moral sing pungkasan nilai moral antarane Gusti yaiku ana pasrah sumarah, sembahyang, percaya pitulungane Gusti, tirakat, ngudarasa marang Dewa. 

Analisis sing pungkasan yaiku nilai moral sing bisa ditrapake ana ing urip bebrayan. Saka nilai-nilai moral sing wis dipilih lan diperang miturut perangane nilai moral, bakal diandharake yen saben nilai moral kasebut ana sing bisa ditrapake ing kabeh manungsa saka wong sing isih enom saka umur patang tahun nganti wis tuwa, lan ana nilai moral sing kudu ditrapake ing sawijine wong sing nduweni pakaryan tartamtu. Pakaryan tartamtu kasebut yaiku kayata guru, bos, pamimpin, polisi, tentara kudu nduweni tumindak wicaksana, kendel, tanggung jawab, tegas ing samubarang tumindak. Banjur nilai moral saliyane nilai moral kasebut kudu ditindakake marang kabeh manungsa ora perduli penggaweyan lan umur.

